
СЛУЖБА СОБОРУ ВСЕХ СВЯТЫХ ВОИНОВ 

от века Богу угодивших 

В неделю по Воздвижении 

 

НА ВЕЛИЦЕЙ ВЕЧЕРНИ: 

На Господи воззвах: стихиры воскресны 3, праздника 3.  

Таже святых воинов 4, глас 5: 

Днесь вернии людие / яко лучами солнечными Крестом Господним 

просвещаются, / и силою его на враги видимыя и невидимыя ополчаются; / 

днесь благочестивии царие и христолюбивии воини / Животворящему 

Кресту поклоняются / и с сим Древом своя небесныя предстатели прослав-

ляют: / О, святии воини, / вы бо Оружием нашего спасения вооружившеся, 

/ плоть, мир и диавола победили есте, / и тем яко истиннии воини Христо-

ви явилися есте, // молитеся непрестанно о душах наших.  

Днесь православных народи светло празднуют, / восхваляя сонм велий 

ратоборцев предивных, / от лет древних и до ныне Христу угодивших, / и 

от всех концев земных в Церкви яко звезды небесныя возсиявших, / Веры 

Православныя хранителей непреоборимых, / адаманта надежды на Бога 

стражей неусыпных, / любве жертвенныя вестников велегласных, / образа 

благочестия явителей нелицемерных, // неустанно молящихся о душах 

наших.  

Днесь всепраздненственный день наста: / Церковь Русская песньми и 

пеньми духовными / память собора святых воинов Христовых совершает / 

и Русь Святая ныне торжествует, / в ней бо вся царства православная сни-

дошася, / и святыя воины своя в щит и оружие ей предаша; / О, святии 

Христови воини, / будете присныя во бранех помощники / благоверному 

Царю нашему и боголюбивому воинству Его, // и молитвенники о душах 

наших.  

Днесь Святая Русь духовне радуется / и с нею вся Церковь Православ-

ная веселится, / имеют бо защитники прекрепкия: / воины прехрабрыя и 

воеводы непобедимыя, / цари преславныя и князи предоблесныя; / имиже 

побеждаются царствия варварская / и обращаются в бегство полки чуждих, 

/ имиже заграждаются уста зверообразных еретиков / и угашается сила ог-

ня зловерия и нечестия; / имиже и мы обретаем помощь / противу козней 

бесовских и навет вражиих, // молятся бо присно о душах наших. 

Слава, глас тойже: 
Русь Святая, / в тебе бо вся царства христианская / во едино сочеташася 

/ и угодницы Божии ото всех стран / тобою присно воспеваются; / Граде 

избранный, / два убо Рима падоша, / ты же стоиши, и иному по тебе не бы-

ти: / твое бо царство по глаголу Богослова инем не останется. / Благосло-

вено воинство Царя Небеснаго, / в тебе возсиявшее и тобою прославляе-

мое; / егоже присным заступлением / блюди Веру Православную, / ею бо 

чаем Царства, / уготованнаго от сложения мира, // емуже не будет конца. 

И ныне, догматик гласа. 

Вход. Прокимен дне. Чтения три.  

Иисуса Навина чтение (Глава 6): 

Рече Господь ко Иисусу: се, Аз предаю тебе в руце Иерихон и царя его, 

и сущия в нем, сильны крепостию: и обходите град окрест вси мужие 

крепцыи единою (на день), тако сотворите шесть дний: и седмь жерцы да 

возмут седмь труб рожаных пред кивотом: и в седмый день обыдите град 

седмижды, и жерцы да вострубят в трубы рожаны: и будет егда вострубите 

трубою рожаною, внегда услышати вам глас трубы, да воскликнут вси лю-

дие: и воскликнувшим им, падут сами стены града во основании своем, и 

внидут вси людие устремившеся кийждо прямо себе во град. И вниде 

Иисус сын Навин к жерцем сынов израилевых и рече им глаголя: возмите 

кивот завета Господня, и седмь жерцы да возмут седмь труб рожаных пред 

лицем кивота Господня. И рече им глаголя: повелите людем обыти и 

окружити град, и воини да предыдут вооружени пред кивотом Господним. 

И бысть егда рече Иисус к людем, и седмь жерцы имуще седмь труб свя-

щенных да предыдут такожде пред Господем, и да вострубят доброгласно: 

и кивот завета Господня вслед по них да идет: воини же да предыдут 

напреди, и жерцы трубяще в трубы, и последующии созади кивота завета 

Господня бяху идуще и трубяще трубами. Людем же заповеда Иисус, гла-

голя: не вопите, ниже да слышит кто гласа вашего, ниже да изыдет из уст 

ваших слово до дне, в оньже повелю вам сам воскликнути, и тогда вос-

кликните. И обшед кивот завета Божия окрест града (единою), абие иде в 

полк, и ста тамо. Во вторый же день воста Иисус заутра, и воздвигоша 

жерцы кивот завета Господня. И жерцы седмь носящии седмь труб преды-

дяху пред кивотом Господним и трубиша трубами, и воини вооружени 

идяху, и прочии людие вслед кивота завета Господня идуще, и жерцы 

вострубиша трубами рожаными. И обыдоша град в день вторый единою, и 

поидоша паки в полк: сице творяху шесть дний. И бысть в седмый день, 

восташа в востание утреннее, и обыдоша град в той день седмижды. И 

бысть во обхождении седмем вострубиша жерцы трубами, и рече Иисус к 

сыном израилевым: воскликните, предаде бо Господь вам град: и будет 

град сей проклят, и вся, елика суть в нем, Господу сил: токмо Раав блудни-

цу снабдите ю, и вся, елика суть в дому ея, яко сокры прелагатаи, ихже по-

сылахом: но вы соблюдитеся от клятвы, да не когда помысливше вы воз-

мете от клятвы, и сотворите полк сынов израилевых клятву, и потребите 

ны: злато же все и сребро, и медь и железо свято да будет Господу: в со-

кровище Господне да внесется. И вострубиша жерцы трубами: егда же 

услышаша людие глас трубный, воскликнуша вси купно людие гласом ве-

ликим и сильным: и падоша вся стены града окрест, и внидоша вси людие 

во град, кийждо противу себе, и прияша град.  

Царств первых чтение (Глава 17): 

Собираша иноплеменницы полки своя на брань, и собрашася в Сокхо-

фе Иудейстем, и ополчишася среде Сокхофа и среди Азика во Афесдом-

мине. Саул же и мужие израилевы собрашася и ополчишася во удоли Те-

ревинфа и устрояхуся на брань противу иноплеменником. И иноплеменни-

цы стояху на горе отсюду особь, Израиль же стояше на горе отонуду, и 

удоль между ими бяше. И изыде муж силен из полка иноплеменнича, имя 

ему Голиаф от Гефа, высота его шесть лакот и пядь: и шлем медян на главе 

его, и в броню кольчату той оболчен бяше: и вес брони его пять тысящ 

сикль меди и железа: и поножы медяны верху голений его, и щит медян на 

плещах его: и ратовище копия его аки орудие ткущих, и копие его шесть 

сот сикль железа: и носяй оружие его идяше пред ним. И ста и возопи пред 

полки израилевыми и рече им: почто изыдосте, ополчитися ли на брань 

противу нам? Несмь ли аз иноплеменник, вы же еврее Сауловы? Изберите 

себе мужа, и да снидет ко мне: и аще возможет со мною братися и одолеет 

ми, будем вам раби: аще же аз возмогу одолети ему, будете вы нам раби и 

поработаете нам. И рече иноплеменник: се, аз днесь уничижих полк израи-

лев в сей день: дадите ми мужа, иже поборется со мною един. И слыша Са-

ул и весь Израиль глаголы иноплеменничи сия и ужасошася и убояшася 

зело. Давид же Ефрафеев, сей бе от Вифлеема Иудина, имя же отцу его 

Иессей, емуже бе осмь сынов. И воста Давид рано, овцы же остави со 

стражею, и взя, и отъиде, якоже заповеда ему отец его Иессей: и прииде на 

место, идеже исхождаху сильнии на брань и вопияху в полцех. Занеже во-

оружашеся Израиль противу иноплеменником, и иноплеменницы воору-

жахуся противу Израиля. И взя палицу свою в руку свою, и избра себе пять 

камений гладких от потока, и вложи я в тоболец пастырский егоже ноша-

ше, и пращу свою имый в руце своей, и иде к мужу иноплеменнику. И 

идяше иноплеменник приближаяся к Давиду, и носяй оружие его пред ним 

(идяше). И виде Голиаф иноплеменник Давида и обезчествова его, зане той 

детищь бе, и чермен и леп очима. И рече иноплеменник к Давиду: еда пес 

аз есмь, яко ты идеши противу мене с палицею и камением? И рече Давид: 

ни, но и хуждший пса. И прокля иноплеменник Давида боги своими. И ре-

че иноплеменник к Давиду: гряди ко мне, и дам плоть твою птицам небес-

ным и зверем земным. И рече Давид иноплеменнику: ты идеши на мя с ме-

чем и с копием и щитом, аз же иду на тя во имя Господа Бога Саваофа, Бо-

га ополчения Израилева, егоже ты уничижил еси днесь: и предаст тя Гос-

подь днесь в руце мои, и убию тя, и отъиму главу твою от тебе, и дам тело 

твое и телеса полка иноплеменнича в день сей птицам небесным и зверем 

земным: и уразумеет вся земля, яко есть Господь Бог во Израили, и уразу-

меет весь сонм сей, яко не мечем ни копием спасает Господь, яко Господня 

брань, и предаст Господь вас в руки наша. И воста иноплеменник и иде во 

сретение Давиду. И ускори Давид и тече на сражение во сретение инопле-

меннику. И простре Давид руку свою в тоболец, и изъя из него камень 

един, (и вложи в пращу,) и верже пращею, и порази иноплеменника в чело 

его, и унзе камень под шлемом его в чело его, и паде (Голиаф) на лицы 

своем на землю. И укрепися Давид над иноплеменником пращею и каме-

нем, и порази иноплеменника, и умертви его: оружия же не бе в руце Да-

видове. И тече скоро Давид, и ста над ним, и взя мечь его, и извлече его от 

недр его, и умертви его, и отсече им главу его. И видеша иноплеменницы, 

яко умре сильный их, и бежаша.  

Пророчества Исаиина чтение (Глава 62): 

Тако глаголет Господь: на стенах твоих, Иерусалиме, устроих стражи 

весь день и всю нощь, иже до конца не премолкнут, поминающе Господа. 

Несть бо вам подобен, аще исправиши и сотвориши, Иерусалиме, непрез-

орство на земли. Клятся Господь силою Своею и крепостию мышцы Сво-

ея: аще ктому отдам пшеницу твою и брашно твое врагом твоим, и аще 

ктому испиют вино твое сынове чуждии, о немже трудился еси, но соби-

рающии снедят е́ и восхвалят Господа, и емлющии испиют е́ во дворех 

святых Моих. Шествуйте враты Моими, и путь сотворите людем Моим, и 

камение, еже на пути, размещите, и воздвигните знамение во языки. Се бо 

Господь слышано сотвори до последних земли, и речете дщери Сионове: 

се Спаситель твой приходит, имый мзду с Собою, и дело Его пред лицем 

Его. И наречет я́ люди святы, избавлены Господем, ты же наречешися 

взыскан град и не оставлен.  

На литии стихиры праздника, таже святых воинов, глас 5: 
Радуйтеся, боголюбивии воини Христови, / тесным путем добродела-

ния прошедшии, / Православныя Веры защитницы, / царей благочестивых 

поборницы; / молитеся ко Господу // даровати душам нашим мир и велию 

милость.  

Любы истовыя явители, / возвеселитеся благоразумнии друзи Христа 

Бога нашего, / воини святии, / Триипостаснаго Божества вечныя трапезы 

сопричастницы, // молящиися о душах наших.  

Царствие Божие в силе пришедшее, / восприяли есте в душах своих, / 

вои богомудрии, / доблестию и страхом Божиим // и верностью Христу Бо-

гу нашему.  

Ины стихиры, глас 2: 

Веселися, Невесто Христова, Церкве Святая, / наста бо день торжества 

славнаго, / Христос воскресе и сокруши врата адова, / Воевода славных 

воинов, / положивших в житии своем основание // в Сем Жизнодавце.  

Благодать Божия / днесь щедро изливается в Церкви Православней / от 

светильников любве присныя / препоясанных крепостию смирения // вои-

нов Христовых. 

Слава, глас 5: 
Приидите российстии собори, / царие и князи и вси людие, / прославим 

святыя воины Царя Небеснаго, / аще бо и земнороднии беша, / но ангель-

скаго достоинства причастницы явишася, / о жизни временней небрегоша, 

/ и страданьми непреходящия славы сподобишася. / Ихже молитвами, Гос-

поди, / и нас сопричти в Небесное воинство // и спаси землю Русскую. 

И ныне, глас тойже: 

Приидите российстии людие / помазанием Духа в воины Христовы из-

бранныя, / стецемся усердно со святыми вои Царя Небеснаго, / со арханге-

лы и ангелы и всеми вышними силами / прославити Взбранную Воеводу, / 

Богородицу Пречистую, // Державную Владычицу земли Русския.  

На стиховне стихиры воскресны прилучившагося гласа. 

Слава, святых, глас 2. Подобен: Доме Евфрафов: 

Земле Русская, / граде возлюбленный / утверждай твой стан, / в немже 

в конец времен вернии обрящут пристанище, // святыми воины ограж-

даеми.  

И ныне, Богородичен, глас и подобен тойже: 

Доме Пречистыя, / уделе благословенный, / Русь Святая, / храни Веру 

Православную, // в ней же тебе утверждение!  

По Трисвятом Богородице Дево: единожды, тропарь праздника еди-

ножды, глас 1: 

Спаси, Господи, люди Твоя / и благослови достояние Твое, / победы 

благоверному Царю нашему на сопротивныя даруя, / и Твое сохраняя 

Крестом Твоим жительство. 

И тропарь святых воинов единожды, глас 5: 

Сонм святых воин добропобедных, / благословенно воинство Царя 

Небеснаго, / воспоим вернии и прославим, / приемша бо вся оружия Божия 

/ и оболкшеся в броня правды, / победиша славно полки враг видимых и 

невидимых, / утвердиша Царство Православное, / Церковь же Христову 

просветиша зарями тмочисленными; / темже молим Христа Бога // тех мо-

литвами спасти души наша.  

 

НА УТРЕНЕ: 

На Бог Господь: тропарь воскресен гласа, дважды. Слава, тропарь 

святых воинов. И ныне, тропарь праздника.  

Величание святым воинам: 

Величаем вас, / святии воини Христоименитии, / Церкве Святыя укра-

шение, / Царства Православнаго утверждение // и молитвенницы о душах 

наших.  

Псалом избранный: Бог нам прибежище и сила: 

Седален святых воинов по полиелее, глас 1: 

Стояще во храме Господни, / во дворех дому Бога нашего, / хвалите 

имя Всеславнаго и Предивнаго во святых Своих, / превозносите, людие, 

вочеловечшагося Господа, / даровавшаго людем Своим таковых молитвен-

ников, / души наша озаряющих светом благочестия, / доблестию во бранех 

и верою истинною сияющих святых воинов, / и сердца наша движущих к 

славословию Живоначальныя Троицы.  

Слава, глас 7: 

Благ Господь и хвален зело, / исповедайтеся Ему вси святии воини Его, 

/ утвердившему вас рукою крепкою / на фараона и всю силу его, / и даро-

вавшему вам землю, // достояние Свое. 

И ныне, праздника, глас тойже: 

Церковь вопиет Ти, Христе Боже, / в певке и кедре и кипарисе, покла-

няющися Тебе: / победы Императору Богородицею даруяй, // помилуй нас. 

Аще храм святых воин: 

Прокимен, глас 4: Святым, иже суть на земли Его, / удиви Господь вся 

хотения Своя в них  

Стих: Сохрани мя Господи, яко на Тя уповах.  

Всякое дыхание: Евангелие святым воинам: от Иоанна, 51 зачало. 

Канон воскресный гласа на 4, праздника на 4 и святых на 6. 

Канон святых воин, глас 8. 

Песнь 1 

Ирмос: Израиля от работы избавил еси Господи, / десницею твоею 

державною, / яко онаго спасл еси, / ныне нас спаси.  

Припев: Вси святии воини, молите Бога о нас.  

Похвальное пение сподоби нас, Господи, воспети святым Твоим вои-

ном, положшим душу свою Тебе ради и Евангелия и спасшим ю.  

Отверзите уста наша немощная, да по достоянию величати вас возмо-

жем, дивнии и всепетии воини, молитвами вашими от лютых спасаеми.  

От всех родов и племен земных избра вас Господь, преславнии воини, 

яко бисер многоценен, во свидетельство народом спасения. 

Христа Господа присно моли, богоизбранный соборе, да милостию 

Своею сохранит род христианский и от тяжких и лютых люди православ-

ныя спасет.  

В земнем житии своем, воини всехвальнии, други своя от супостат со-

хранявшии, тако и ныне вашим предстательством пред престолом Царя 

Небеснаго спасайте ны.  

Богородичен: Воспевающе песни молебныя, к Тебе прибегаем, о Мати 

Всепетая, Ты же, яко Владычица Державная, от тяжких и лютых нас спаси.  

Катавасия: Крест начертав:  

Песнь 3 

Ирмос: Жезл во образ тайны приемлется, / прозябением бо предраз-

суждает священника; / неплодящей же прежде Церкви, / ныне процвете 

Древо Креста, / в державу и утверждение.  

Ангельских чинов сообщницы, от всех сословий возсиявшии и Христу 

угодившии, Церкви Святей будете щит непрободим и забрало прекрепкое, 

да ею выну во Православии утверждаемся. 

Небесных воинств сопричастницы, всеславнии угодницы Божии, о бла-

говернем Царе нашем и воинстве Его христолюбивом предстательствуйте 

присно и во Православии ны утверждайте.  

Личе избранных воинов Господних у Престола Божия предстоящих, 

молитеся ко Господу, да от бед сохранит люди Своя и во Православии 

землю Русскую утвердит.  

Угодницы Христовы всепетии, кровию своею любовь к Богу запечат-

левшии и велие дерзновение к Нему стяжавшии, молитвами вашими 

необоримы ны во Православии утвердите.  

Сонме воин святых, безплотных подражателие и веры истинныя по-

борницы, научите и нас добродетели вашей, во еже во Православии нам 

утверждатися.  

Богородичен: Покров Твой, Мати Дево, воспевающе, имже от злых из-

бавление прияхом, Тя присно молим во Православии ны недвижимы 

утвердити.  

Кондак праздника, глас 4: 

Вознесыйся на Крест волею, / тезоименитому Твоему новому житель-

ству / щедроты Твоя даруй, Христе Боже, / возвесели силою Твоею Благо-

вернаго Царя нашего, / победы дая Ему на сопостаты, / пособие имущу 

Твое оружие мира // непобедимую победу. 

Икос праздника: 

Иже до третияго небесе восхищен бысть в рай, и глаголы слышав неиз-

реченныя и божественныя, ихже не леть языки человеческими глаголати, 

что Галатом пишет, яко рачителие писаний прочтосте и познасте: мне, гла-

голет, хвалитися да не будет, токмо во едином Кресте Господни, на немже 

страдав, уби страсти. Того убо и мы известно да держим, Крест Господень, 

хвалу вси: есть бо нам спасительное сие Древо, оружие мира, непобедимая 

победа. 

Кондак святых воин, глас 2: 

Доблии воини Иисус Христовы, / вернии друзи Божии,/ не обязастеся 

куплями житейскими, / Воеводе же Возбранному преславно угодили есте, / 

душу свою положивше за други своя, / темже пред Престолом Господа 

славы предстояще, // молите Его о еже спастися нам.  

Икос святых воин: 

Память собора святых воинов совершающе, / боголепными песньми 

прославим Святаго Утешителя Духа, / помазавшаго вас, воини Христови, 

помазанием истинным / в немже пребыли есте непреложно. / Сего ради 

Господа песнословяще, / ублажаем и вас, предстатели наши крепцыи: / Ра-

дуйтеся, Церкве Христовы ограждение; / радуйтеся, Царства Право-

славнаго утверждение. / Радуйтеся, благочестивому Царю нашему на вар-

вары одоление; / радуйтеся, христолюбивому воинству Его во бранех 

вспоможение. / Радуйтеся, приснии ходатаи о чтущих вас; / радуйтеся, 

неусыпнии хранители воспевающих вас. / Радуйтеся, супостат видимых 

прогонитилие; / радуйтеся демонов невидимых посрамителие. // Молитеся 

непрестанно о еже спастися нам.  

Седален святых воин, глас 2: 

Моление теплое принесите, прехвальнии воини, / ко Всемилостивому 

Богу Спасу нашему, / о царственнем граде и всем Отечестве нашем пред-

стательствующе; / от всякаго зла сохраните чада ваша / и от бед всяческих 

избавите, / небеснии заступницы наши.  

Слава и ныне, праздника, глас 1. Подобен: Лик Ангельский: 

Оружие Креста во бранех / показася некогда благочестивому царю 

Константину, / непобедимая победа на враги, веры ради. / Сего трепещут 

противныя силы, / сие бысть и верных спасение, / и Павлова хвала.  

Песнь 4 

Ирмос: Из плоти Твоея лучи Божества / исхождаху пророком и апо-

столом. / Тем начальницы поюще взываху: / слава силе Твоей, Господи.  

Величающе сонм святых воин Христовых, первее восхвалим правед-

ных Иисуса Навина, Гедеона, Давида царя и прочих ветхозаветных рато-

борцев, научающих нас ревности по Единем Бозе, и с ними да воспоем: 

слава силе Твоей, Господи. 

Руце присно ко Господу воздевающе, мученицы первии Лонгине и 

Корнилие сотницы, молитеся, да познают Бога, пришедшаго во плоти, 

неведящии Его, и с нами да воззовут: слава силе Твоей, Господи. 

Великомученицы славнии Георгие Победоносче, Димитрие Мироточце 

и Никито победы тезоимените, благочестивейшаго Царя нашего и воев Его 

во бранех сохраните и победы Ему на враги испросите, да в умилении взы-

ваем: слава силе Твоей, Господи.  

Исцеления нам исходатайствуйте, добропобеднии Мино, Прокопие и 

Меркурие, елеем молитв ваших сердца наша от ран греховных врачующе, 

да Христу Спасу песнь воспоим немолчно: слава силе Твоей, Господи.  

Небесному Престолу предстояния и нас сподобите молитвами вашими, 

Феодоре Стратилате и Феодоре Тироне со Евстафием и Артемием досто-

блаженными, да купно с вами во веки вопием: слава силе Твоей, Господи.  

Богородичен: Отца Превечнаго Слове Собезначальне, Матере Твоея 

молитвами спаси люди Твоя и благослови достояние Твое, и купно со свя-

тыми воины пети сподоби: слава силе Твоей, Господи. 

Песнь 5 

Ирмос: О треблаженное Древо, / на немже распяся Христос, Царь и 

Господь! / имже паде древом прельстивый, / Тобою прельстився, / Богу 

пригвоздившуся плотию, / подающему мир душам нашим.  

Грехи наша очистите и страсти наша исцелите, мученицы прехвальнии 

Иоанне Воине, Акакие и Христофоре, Александре и Уаре, да увенчает и 

нас Господь во Царствии Своем, великоименитии светильницы Церкве 

земныя и Небесныя. 

Шуйяго стояния на Страшнем судищи Христове избавите ны, добле-

стию славнии четыредесять мучеников Севастийских, и десныя страны 

причтения вашими молитвами сподобите, светильницы Церкве земныя и 

Небесныя. 

Умилостивите Господа о нас, во мраце греховнем погибающих и све-

том богопознания осветите сердца наша, Савво, Андрее, Мелетие и Пор-

фирие, Стратилаты Господни, песни похвальныя вам воспевающих, о, пре-

славнии светильницы Церкве земныя и Небесныя.  

В суете дний утренюем вам, воеводы Христовы предоблии, мученицы 

Амморийстии, Света Невечерняго зрения и нас сподобите и правдою веч-

ною сердца наша осияйте, велехвальнии светильницы Церкве земныя и 

Небесныя.  

В бедах и напастех на помощь нам ускоряйте, богозваннии Маврикие и 

Каллистрате, Евсигние и Варваре, царевичу Ерминингельде и Феофиле 

Новый со всеми ратники святыми, мученическим венцем от Христа увен-

чанными, вы бо воистинну явистеся светильницы Церкве земныя и Небес-

ныя. 

Богородичен: О, Всепетая Дево Владычице, пощади чада Твоя, спаси 

благовернаго Царя нашего и нас молитвами Твоими, предстоящи Престолу 

Божию, Взбранная Воеводо непобедимаго воинства Царя Небеснаго.  

Песнь 6 

Ирмос: Воднаго зверя во утробе / длани Иона крестовидно распро-

стер, / спасительную страсть проображаше яве. / Тем, тридневен изшед, 

/ премирное Воскресение прописаше / плотию пригвожденнаго Христа Бо-

га / и тридневным Воскресением мир просвещшаго.  

Отвергше ратное служение царем языческим, Никоне и Анастасие 

Персянине, иноческаго жития взыскали есте, и яко победнии воини Хри-

стови мученическим венцем увенчастеся, помозите и нам в житии отверга-

тися служения безбожнаго и богопротивнаго, да с вами Господа величаем. 

Ангелом на земли уподобилися есте, преподобнии Александре и Дал-

мате, Пахомие и Иоанникие Велицыи, Фомо и Петре Афонстии и вси вои-

ни, брань противу крови и плоти сменившии на брань противу духов злобы 

поднебесных, темже избавите и нас от козней бесовских, да выну Господа 

величаем. 

Вемы вас, блаженне царю Елезвое и праведнии Евдокиме со Михаи-

лом, не токмо врагов видимых храбрыя прогонители, но и демонов 

неустрашимыя победители, и молим вас: просветите зарями Евангельскаго 

света сердца всех поющих вас, да присно Господа величаем.  

Ублажаем вас, преподобнии Илие Муромче, Тите воине и княже Фео-

доре, Печерстии чудотворцы, к подвигу телесному и духовному нас подви-

зающии и на пути спасения нас наставляющии, сего ради из глубины неве-

дения изведите нас, да с горними лики купно Господа величаем.  

Небесныя чертоги наследити молитвами вашими нас сподобите, воини 

преподобнии Александре Пересвете и Андрее Ослябе, по духовней брани 

благоверному князю Димитрию противу бесоподобных агарян споборшии, 

да вашим предстательством спасеннии, со всеми святыми воины, на поле 

Куликовом души своя положившими, присно Господа величаем.  

Богородичен: Мати Божия, Всеславная Царице Небесная, страстьми и 

грехми обуреваемыя милостию Твоею защити, и на силу вражию ратовати 

ны укрепи, да от злых избавлени, со святыми воины и всеми Богу угодив-

шими Покров Твой выну величаем.  

Кондак и икос воскресен. 

Песнь 7 

Ирмос: Безумное веление мучителя злочестиваго люди поколеба, / ды-

шущее прещение и злохуление богомерзкое; / обаче три отроки не устра-

ши ярость зверская, / ни огнь снедаяй, / но противодышущу росоносному 

духу, / со огнем суще, пояху: / препетый отцев и нас Боже, благословен 

еси.  

Велицыи всем христианом предстатели и споспешницы явистеся, свя-

тии царие Константине Равноапостольне, Феодосие Великий, Маркиане и 

Иустиниане Богомудрии, наипаче царем православным в подвизе ратнем и 

правлении державнем, воспевающим с вами: отцев и наш Боже, благосло-

вен еси. 

Не возможем исчислити победы ваша, благовернии Маврикие и Ники-

форе, в царстей порфире иноческий образ воздержания явившии, и муче-

ническия кончины сподобившиися, будете и нам противу агарян видимых 

и невидимых споборницы, да с вами и всеми святыми цари греческими по-

ем: отцев и наш Боже, благословен еси. 

Восхвалим вси равноапостольнаго великаго князя Владимира, Солнце 

Красное земли нашея, иже вои своя и весь народ Русский в Небесное воин-

ство предводяй и яко истинный воин Христов с небесными вои в раи пре-

бываяй, идеже с честною летораслию своею, Борисом славным и Глебом 

благочестивым, воспевает присно: отцев и наш Боже, благословен еси.  

Возвеличим и подвиг благовернаго князя нашего Александра Невскаго, 

неустрашимаго ратоборца противу богопротивных латинян, приснаго за-

щитника земли Русския, мудраго правителя и обидимых заступника, да 

житие его и подвиги во образ приимше, ко Господу шествуем непреткно-

венно, выну поюще: отцев и наш Боже, благословен еси.  

Святии благовернии Андрее, Данииле и Димитрие, Игоре и Олеже, 

Довмонте и Михаиле со всем собором велиим святых князей и царей, в 

земли Российстей просиявших, сохраняйте достояние Христово, и наслед-

ником вашим, правоверным царем нашим, будете во бранех поборницы и в 

правлении наставницы, да вси поем: отцев и наш Боже, благословен еси.  

Богородичен: Пречистая Дево Богородице, удел Твой сохрани от вся-

каго злаго обстояния, ограждающи землю Русскую, Сына Твоего знамение 

носящую, от нашествия иноплеменник и междоусобныя брани, да непре-

станно взывает: отцев и наш Боже, благословен еси.  

Песнь 8 

Ирмос: Седмерицею пещь, / халдейский мучитель, / Богочестивым 

неистовно разжже, / силою же лучшею спасены, сия видев, / Творцу и Из-

бавителю вопияше: / отроцы, благословите, / священницы, воспойте, / лю-

дие, превозносите во вся веки.  

Непобедимии в ратех пребыли есте, праведнии воини Феодоре и Алек-

сандре, архистратизи Царства Российскаго: ов на мори, ов убо на земли, но 

в едино к славе Божьей, царей православных и воинства русскаго потруди-

стеся, таже и молитвенницы усерднии к Богу явистеся, научающе нас Гос-

пода воспевати во вся веки. 

Огнем любве Божественныя распалаеми, воини мученицы Меркурие 

Смоленский, Фомо Маргеланский и Евгение Новый, положили есте души 

своя за веру истинную и тем прославили есте землю Русскую, и ныне по-

двигом вашим безбоязненным со всеми святыми вои земли Русския воз-

двизаете нас Господа воспевати во вся веки.  

Прославим вси мучеников Гоброна, Давида и Константина, праведнаго 

царя Давида и всех святых воев и воевод земли Иверския, от лет древних в 

ней возсиявших и веру истинную тамо соблюдших, и научающих право-

славныя народы в любви друг ко другу единым сердцем и едиными усты 

Господа воспевати во вся веки.  

Подвиги вашими яко всесветлыми лучами освещаеми, боголюбивии 

Владиславе, Стефане и Лазаре, Бояне, Борисе и Петре, Вячеславе и вси ца-

рие, князи и воини, в Сербии, Болгарии и инех словенских странах Богу 

угодившии, прославляем вас, к единомыслию словенския народы призы-

вающия купно Господа воспевати во вся веки.  

Нечестия и измены в сердце свое не прияв, благоверне Царю мучениче 

Николае, на голгофу Русскую возшел еси купно с супружницею и чады и 

верными воины твоими, сонм новых мученик Российских венчая, и всех 

людей земли Русския призывая: О, чада моя возлюбленная, последуйте ми, 

якоже аз Христу, да сподобит и вы с вои Своими воспевати Его во вся ве-

ки!  

Богородичен: От всех народов и времен богособранни святии воини, 

приидите во град избранный, Русь Святую, и Взбранней Воеводе с нами 

воспойте: о, Мати Божия! Ты бо еси наша Заступница и Покров, не имамы 

иныя помощи и надежды, разве Тебе, Всепетая. Песни Тебе молебныя 

приносим и милость Твою просим: о, Державная Владычице наша, спаси 

землю Русскую, да воспевает Тя во вся веки!  

Песнь 9 

Ирмос: Благословен Господь Бог Израилев, / воздвигнувый рог спасения 

нам, / в дому Давидове, отрока Своего, / в нихже посети нас Восток с вы-

соты, / и направил ны есть на путь мира.  

Мужественнии в доблести воини Христови, во всех языцех свет истин-

ныя веры явившии, Господа присно молите от всякаго зла сохранити и во 

Православии утвердити чада ваша духовная.  

Мира благостнии податели, ангели земнии и человецы небеснии, звез-

ды всесветлии неба церковнаго, похвалы наша приимите, воини святии, и 

во Православии утвердите чада ваша духовная.  

Истиннаго живота, Царствия Христова сопричастники и нас быти спо-

добите, стражи благочестия, воини славнии, граждане Иерусалима Горня-

го, и к Небеси путевожди явитеся чадом вашим духовным.  

Ризы своя убелившии кровию Агнца Божественнаго и пришедшии от 

велия скорби, соборе предивный и всепетый воинов Царя Небеснаго, мо-

литвами вашими одеяние душ наших просветите и Господню славу пети 

сподобите чада ваша духовная.  

Воеводою грозным, Архистратигом Михаилом, на брань предводими, 

святии воини, со всеми Небесными воинствы архангел и ангел отжените от 

нас враги видимыя и невидимыя, борющия ны, и сохраните до скончания 

века достояние Христово, Русь Святую, и чада ваша духовная.  

Богородичен: Архангельский глас радостно приимшая, Русь Святую, 

Дом Твой от всякаго зла сохрани, и мучений вечных избави рабы Твоя, Бо-

городице Дево, и Царствия Небеснаго причастники быти сподоби, да ми-

лость Твою воспеваем купно со всеми святыми воины во веки веков!  

Ексапостиларий воскресен. Слава, светилен святых воинов: 

В песнех восхвалим светила незаходимая, полк светоносен Царя 

Небеснаго, воинов непобедимых, Христа славяще, сих просветившаго и 

укрепившаго, и во бранех помощники благоверному Царю нашему даро-

вавшаго. 

И ныне, светилен праздника: 

Крест хранитель всея вселенныя, Крест красота Церкве, Крест царей 

держава, Крест верных утверждение, Крест Ангелов слава и демонов язва. 

На хвалитех стихиры на 8, воскресны 4, и святых воинов 4, глас 8. 

Подобен: О, преславнаго чудесе: 

О, богопрославленный воинов личе, / достоблаженнии светильницы! / 

Подвиги и чудесы своими озарили есте вся концы земныя / и осияли есте 

верных сердца. / Песнословят вас днесь православных собори, / сликов-

ствуют вам Силы Небеснии, / во святых дивному Богу славословие прино-

сяще. / Ихже предстательством, Щедре, утверди нас в вере // и спаси души 

наша.  

О, богособранный воинов полче! / Днесь добродетели ваша прослав-

ляюще, / сердцем и усты пение вам приносим, / и дерзновенно в помощь 

вас призываем: / сохраните стадо Христово от волков, губящих е, / отже-

ните далече богопотивныя еретики всеоружием Духа! / О, богопоставлен-

нии защитницы Церкве Православныя! / Вознесите ко Владыце Христу 

молитвы всеумиленнии, / да утвердит в правоверии Церковь Русскую до 

скончания века // и спасет души наша. 

Стих: Господь крепость людем Своим даст, Господь благословит лю-

ди Своя миром.  

О, богоявленный воинов соборе! / Днесь на похвалу вашу сошедшеся, / 

паки воспомянувше житие и подвиги ваша, / душами умиляемся и духовне 

торжествуем, / и песни достолепно воспеваем, / и радостно величаем па-

мять вашу! / О, боголюбезнии защитницы Веры Православныя! / Вознеси-

те ко Христу Богу молитвы усерднии, / да утвердит во благочестии землю 

Русскую до скончания века // и спасет души наша.  

Стих: Принесите Господеви сынове Божии, принесите Господеви, сы-

ны овни.  

О, христолюбивых воинов сонме! / Днесь праздник ваш совершающе, / 

просвещаемся благодатию Всесвятаго Духа, / укрепившаго вас в подвизе 

ратнем, / положити души своя за Веру, Царя и Отечество, / веселимся и 

мили ся деем, таковых предстателей имуще! / О, богоугоднии защитницы 

Царства Православнаго! / Вознесите ко Господу Богу молитвы благопри-

ятныя, / да утвердит скиптр благовернаго Царя нашего до скончания века // 

и спасет души наша.  

Слава: стихира евангельская. И ныне: Преблагословенна еси: 

Стихиры на целование. Глас 5, подобен: Приидите ублажим: 

Приидите ублажим воины боголюбивыя / от запада и севера, и моря, и 

востока / в воинство Христово собранныя; / сии победиша древняго змия 

кровию Агнчею / и словом свидетельства своего, / и не возлюбиша души 

своя даже до смерти; / сего ради ныне облечены в ризы белы / и финицы в 

руках их, / и суть пред Престолом Божиим, / и служат Ему в Церкви Его 

день и нощь, / и поют гласом велиим песнь нову, / и смерть вторая не 

имать над ними власти. / Сих сопричастники и нас сотвори, Владыко, / и 

молитвами их ризы наша убели / и упаси нас на животные источники вод. / 

Покланяемся Кресту Твоему Христе, / покланяемся Кресту Твоему Христе, 

/ покланяемся Кресту Твоему Христе // и святое воскресение Твое славим. 

Ины стихиры, подобны на осмь гласов. 

 Глас 1, подобен: О, дивное чудо:  

О, дивный полче, / добрии воини Царя Небеснаго, / от восток солнца до 

запад собираеми / и венцы победными боговенчаеми; / веселися Церковь 

Божия, / украшаема святыми ратники, / радуйтеся вернии царие, / таковыя 

имуще споборники: / Воини святии, / Бога присно молите, / да подаст зем-

ли нашей // мир и велию милость. 

Глас тойже, подобен: Прехвальнии мученицы: 

Всехвальнии воини мученицы, / вас земное воинство явило есть, / но 

Небесное прият вы, / и совокупишася вам ангельстии чини, / и с ними в 

раи бывше, / Источнику животному поклоняетеся, / Емуже молитеся / да-

ровати душам нашим // мир и велию милость. 

Глас 2, подобен: Киими похвальными: 

Киими похвальными песньми / воспоем благоверныя цари и князи? / 

Разделенныя языки и леты / и совокупленныя благодатию Духа, / добрыя 

народом строители / и мудрыя воином водители, / скипетром на престоле 

право правящая, / и во бранех оружием люди защищающая, / Царства Пра-

вославнаго хранители, / и веры истинныя в нем утверждение, / ихже ради 

врагов наших возношение Христос низложи, // имеяй велию милость. 

Глас 3, подобен: Крестообразно Моисей: 

Крестообразно Моисей на горе руце распростер, / Амалика победи, / 

святии же воини Твои, / знамя живота приявше в руце свои, / упраздниша 

силы вражия / и сокрушиша луцы сопротивных, / образ нам подающе, / да 

вооружившеся Честным Крестом, / побеждаем врага, // прославляюще 

Христа Господа. 

Глас 4, подобен: Званный свыше: 

Свыше звани бывше / на служение ратное благоверным царем / пра-

веднии воини и воеводы, / доблии поборницы Царства Православнаго / и 

веры Христовы истовии защитницы явистеся, / видимыя и невидимыя рати 

разгоняюще / и души своя за други своя полагающе. / Тем послужисте Ца-

рю Небесному / яко вернии Его воини, / любы высшую стяжавше. / Егоже 

молите // спасти и просветити души наша. 

Глас 5, подобен: Радуйся: 

Радуйтеся воини Христови добропобеднии, / Церкве приснии блюсти-

телие, / благочестия христианскаго в ней охранителие / и ограды церков-

ныя стражи неусыпнии. / Царей благочестивых крепцыи поборницы, / во-

инства христолюбиваго вернии предводителие, / обидимых твердии за-

щитницы / и всех православных всемощнии заступницы. / Оружие непобе-

димое в руце вземшии / и сим полчища бесовская разорившии; / сие бо 

есть ваша слава / и яко воистинну удобрение, / пристанище нашего спасе-

ния, // дарующее миру велию милость. 

Глас тойже, подобен: Преподобне отче: 

Преподобнии отцы, / от воинств земных в вои Христовы прешедшии / 

и телесную брань на духовную сменившии, / наставницы боголюбивым 

иноком явистеся / и воинов христолюбивых не оставили есте, / бесов 

непреоборимии прогонителие / и супостат видимых устрашителие, / плоти, 

мира и диавола победителие / и покаяния детельнаго учителие. / Христа 

молите, Христу молитеся, / воини преподобнии, / даровати Церкви едино-

мыслие, // Царству мир и велию милость. 

Глас 6, подобен: Все отложивше: 

Всю отложивше / на Небесех надежду / и сладость текущую презревше, 

/ Крест взясте, яко оружие непобедимое / и Христу последовасте, / и 

Небеснаго воинства причастники явистеся. / О ратоборцы Христови, / свя-

тии воини новоявленнии, / приидите посреде нас невидимо, / пожените бо-

рющия ны враги / и оградите достояние Христово, Русь Святую // ваш 

праздник совершающу светоявленно. 

Глас 7, подобен: Нерадивше о временных: 

Нерадивше о временных, / святии воини богоблаженнии, / во всяцем 

лице и звании Христа ради подвизавшиися / и во всякое время и на всяцем 

месте Ему благоугодившии. / Но, яко имущии дерзновение, / Того умолите, 

яко Бога всесильна, / Русь в Православии сохранити, / царския скиптры в 

ней // до конца утвердити, молимся. 

Глас 8. Подобен: Что вы наречем: 

Что вы наречем, воини святии: / херувимы ли? яко пламенный меч 

приясте глагол Божий; / серафимы ли? яко крилами покрыстеся щитом ве-

ры; / ангели ли? верным хранители непреложнии явистеся; / власти ли? 

укрощаете бо силу вражию; / многа ваша имена / и большая дарования: // 

молите спастися душам нашим. 

Слава, глас 8, подобен: О, преславнаго чудесе: 

О, преславнаго Божия гласа, / от всех язык вернии созываеми, / при-

идите в стан святых и град возлюбленный, / соберитеся на последнюю 

брань противу антихриста и слуг его. / Аще и дано бысть сему победити 

святыя, / обаче победа его в погибель ему, / яко грядет Господь с воинствы 

Своими / и убиет беззаконнаго духом уст Своих. / Ваше же, вернии, по-

беждение вам победа, / яко Христос написует вы с вои Своими в Горнем 

Иерусалиме, / идеже с ними воспоете песнь Агнчу: / благословение и сла-

ва, и премудрость и хвала, // и честь и сила и крепость Богу нашему во ве-

ки! Аминь. 

И ныне, глас 8, подобен: О, преславнаго чудесе: 

О, преславнаго чудесе, / широта Креста и долгота / вся концы земныя 

соединила есть / и воины Христовы во едино собрала есть. / О сем языцы 

варварстии побеждаются, / о сем скиптры царей утверждаются. / О, треб-

лаженное Древо, / Оружие остро и непреоборимо, / устрашившее демон-

ския полки / и упразднившее до конца смерть. / Сим украшается Церковь, / 

симже, Христе, сохрани Твое жительство, // Русь Святую до скончания ве-

ка! Аминь 

НА ЛИТУРГИИ 

Блаженны гласа на 4, праздника на 4 и святых воинов на 4, глас 8: 

О, святии воини Христови, / древнии и новии, явленнии и неявленнии, 

/ небесных чертогов достигшии и велия дарования от Бога приимшии, / 

обаче с Павлом глаголете: / нам же да не будет хвалитися токмо о Кресте 

Господни, / имже распяся нам мир и мы миру. 

О, святии воини достославнии, / со врагом сплетшиися и мужески сего 

о землю повергшии, / присно споборствуйте благочестивейшему Царю 

нашему на сопостаты, / пособие имуще Крест Господень, / Оружие мира, 

непобедимую победу. 

Слава, Троичен: О, Троице Всечестная, / от всех язык воины Своя со-

бравшая / и яко велий щит и крепость Святей Руси сия даровавшая, / спаси 

верныя люди Твоя и благослови землю Русскую, достояние Твое, / и мо-

литвами воин Твоих от всякаго зла сию сохрани. 

И ныне, Богородичен: О, Дево Пресвятая, / Взбранная Воеводо воин-

ства Христова, / не престай покрывати град Твой от враг видимых и неви-

димых, / буди спасения нашего Ходатаица / и сподоби ны узрети победу 

Истины во Отечестве нашем, / Крестом Сына Твоего сохраняемем.  

По входе тропарь воскресный, тропарь праздника, тропарь святых 

воинов; кондак воскресный, Слава: кондак святых воинов, И ныне: 

кондак праздника. 

Прокимен Недели по Воздвижении и святых воинов.  

Прокимен воинов, глас 3: Господь просвещение мое и Спаситель мой, 

/ кого убоюся?  

Аллилуиарий Недели по Воздвижении и святых воинов.  

Апостол и Евангелие Недели по Воздвижении и святых воинов: ко 

Ефесеем, 233 зачало, от Матфея, 98 зачало. 

Причастен воскресен: Хвалите Господа с Небес: и святых воинов: В 

память вечную: 

 

Молитва всем святым воинам. 

О, всеблаженнии и доблии угодницы Божии, подвиги своими землю 

освятившии, храбрии во бранех врагов прогонителие, плененным свобо-

дитилие и всем обидимым заступницы! Се ныне, пред святою иконою ва-

шею, мы, грешнии, с любовию приносим вам хвалебное сие пение: велича-

ем ваша великия подвиги, духовнии воини Христови, служение бо ваше 

Ангельскому подобно, ублажаем и ваше святое житие, прославляем и див-

ная чудеса ваша, восхваляем вашу богоподражательную любовь, предста-

телие наши и покровителие. 

На помощь вашу уповающе, пред иконою со святыми ликами вашими 

поклоняемся и молим вас: ей, святии воини Христови, во всех языцех от 

лет древних просиявшии и в последния дни подвизавшиися, явленнии и 

неявленнии, ведомии и неведомии! Помяните немощь нашу и уничижение, 

и укрепите данною вам благодатию Благочестивейшаго Самодержавней-

шаго Великаго Государя нашего Императора и все воинство Его христо-

любивое на сопротивныя, разрушите силы возстающих на ны враг наших 

видимых и невидимых, да постыдятся они и посрамятся, и дерзость их да 

сокрушится, да уведят и уразумеют, яко с нами Бог, по нам поборствуяй. 

О, скории наши помощницы и заступницы, укрепите молитвами ваши-

ми нашу слабую волю, во еже обрести нам мужество духовное и сокруше-

ние о гресех наших. Умолите Господа сил, да сохранит Церковь Свою Свя-

тую непоколебиму в мире сем лукавом и многомятежном, да утвердит 

Царство Православное и престол благоверных российских царей до скон-

чания века, да возродит в земли Русской дух разума и благочестия, дух 

святости и страха Божия, дух мира и братолюбия, да будем воистинну Русь 

Святая, просвещающая вся языки Светом Истинныя Веры. Да знаменается 

на нас Свет Лица Божия и, тем наставляеми, паки будем род избран, цар-

ское священие, народ свят, присно с вами славящий Отца и Сына и Свята-

го Духа во веки веков! Аминь. 


